
Resensent: J.H. van Wyk 
 (Fakulteit Teologie, PU vir CHO) 

Die outeur van hierdie publikasie is bekend vir sy teologiese en empirie-
se navorsing oor die prediking in Suid-Afrika. Hierdie is die derde deel 
van sy trilogie oor die prediking. Die vorige twee dele het gehandel oor 
Die uitwissing van God op die kansel en Die uitwysing van God op die 
kansel. 

Cilliers skryf vloeiend, meevoerend en aktueel oor die prediking. Dit is 
deur die hele boek duidelik dat die skrywer die genade suiwer genade wil 
hou, maar sonder om daarmee ’n houding van ongehoorsaamheid aan 
te kweek. Legalisme word skerp afgewys, maar eweneens passivisme. 
Hy probeer tussen die rotse van wettisisme en moralisme deurstuur. 
Genade is duur genade – dit het Christus se lewe gekos. Genade is nie 
goedkoop nie – dit vra navolging en gehoorsaamheid. ’n Mens voel hoe 
in baie dele van die boek die dogmatiek van W.D. Jonker resoneer. 

Na ’n inleidende en probleemstellende hoofstuk volg hoofstuk 2 waarin 
gefokus word op die prediking van verlossing, gevolg deur hoofstuk 3 
wat oor die prediking van die sonde handel. Die boodskap van die 
evangelie is immers dat die mens verlos wórd en dat hy homself nooit 
kan red nie. Hoofstuk 4 hanteer die prediking van dankbaarheid. Hierin 
word gestel dat “dié imperatiewe nooit ’n selfstandige faktor is wat die 
heil moet komplementeer nie, maar ’n inherente deel van die heil self” is 
(90). Later word die indikatief en imperatief tog weer skerper onderskei 
as gepraat word van die “konsekwensies van die genade” (99). In 
hoofstuk 5 volg die gevolgtrekking van die voorafgaande. Hierna volg ’n 
bylae onder die titel “Voorskrif vir vryheid” waarin tien boeiende en 
aktuele preke oor die Tien Gebooie ingesluit is. 

Ek het waardering vir die aktuele wyse waarop die outeur sy stof be-
handel, telkens toegelig met preeksketse. Hy toon oortuigend aan dat 
etiese kwessies inderdaad in die prediking ter sprake gebring behoort te 
word, maar dan op ’n teologies verantwoorde wyse. Vandaar sy verset 
teen alle vorme van piëtisme en privatisme (109, 110). Ek dink net dat 
ons die etiese riglyne wat in die Bybel aan gelowiges/gemeentes voor-
gehou word, dalk meer genuanseerd sal moet aanwend wanneer ons dit 
van toepassing maak (112) op ’n plurale samelewing (wat uit gelowiges 
én ongelowiges bestaan). Ek waardeer verder die aksent wat die 
skrywer laat val op die volle eskatologiese verwagting wat sowel die 
nuwe hemel as die nuwe aarde insluit (107-108). 

Ek wonder of die skrywer daarvan bewus is hoe ’n sterk Lutherse streep 
deur die boek loop. Luther word verreweg die meeste aangehaal (mins-
tens 15 keer), Bonhoeffer 8 keer, Barth 9 keer, Calvyn en Augustinus elk 
4 keer (naastenby). Nie dat Luther ’n slegte bron is nie, maar daar is tog 
verskille tussen die Calvynse en Lutherse tradisies. Die aansluiting by 
Luther kom veral duidelik na vore in die skrywer se oorname van Luther 
se formulering van simul justus et peccator (99-101). Ek meen dat 
Calvyn hier meer dinamies en minder dualisties gedink het, naamlik 
meer in terme van ’n geregverdigde sondaar of sondige geregverdigde. 
Luther se formulering is te staties, te gefikseer en verreken nie genoeg-
saam die toeneem in die genade en kennis van ons Here Jesus Christus 
(2 Pet 3:18) en in die kennis van God nie (Kol 1:10). Ek kan hierdie 
kritiek ook aan die hand van Heidelbergse Kategismus illustreer waar 
daar telkens sprake is van hoe langer hoe meer. Die HK praat van die 
sondes “hoe langer hoe meer” afsterf (26:70) en ontvlug (33:89), asook 
van die begeerte om “hoe langer hoe meer” die geloof te versterk 
(30:81), “hoe langer hoe meer” na die ewebeeld van God vernuut te 
word (44:115) en dat ons ons “hoe langer hoe meer” aan God sal 
onderwerp (48:123). Daar sit onherroeplik progressie, groei en voortgang 
in die Christelike lewe. 

Dat die outeur wyd gelees het is waar, maar dat die etiek van Johan 
Heyns volledig ontbreek, vind ek jammer. Thys Smit se Kansel en 
politiek (1987) kon ook diensbaar gewees het. 

Om saam te vat: ’n waardevolle publikasie wat veral vir die homiletiek 
belangrike rigtingwysers bevat. 




